ТОТАЛИТАРЛЫҚ ҚОҒАМ: НЕГІЗГІ БЕЛГІЛЕРІ 
ХХ ғасырдың 20-30-шы жылдарында  Европа елдерінің бірқатарында Италияда, Германияда, Испанияда және т.б мемлекеттерінде, сондай-ақ КСРО-да бір-біріне өзіндік ұқсастығы бар саяси жүйе орныға бастады. Қалыптасып келе жатқан бұл саяси жүйе мемлекеттің дәстүрлі дамуында қоғамдық-мәдени өзгерістер енгізуді көздеген болатын. Өкінішке орай, орныққан бұл саяси жүйе террор, қанау  мен қуғын-сүргінге алып келгендігі тарихтан баршамызға белгілі. Әлемнің әр түпкіріндегі елдердің қоғамдық-саяси өмірінде қалыптасып келе жатқан саяси жүйе «тоталитаризм» деп аталып, өзіндік сипат ала бастады. 
Жалпы, тоталитаризм  ұғымы  ағылшын тілінде «total» жаппай, барлы​ғына ортақ деген мағынаны білдірсе, латын тілінде   «totalis» – тұтастай, тү​гел​дей деген мағынаны білдіреді. Мемлекеттің мұндай жүйесіне анық​тама бергенде әртүрлі пікірлерді кездестіреміз. Әсіресе, батыс елдері ғалымдарының беретін анықтамалары түрліше болып келеді. Әртүрлі ға​лым​дар тоталитаризмнің әртүрлі белгілерін атап көрсетеді: Мәселен, М.Н.Марченко мен П.Ф.Лунгудың «Основы государства и права в вопросах и ответах» атты еңбегінде тоталитарлық жүйенің мынадай негізгі 13  белгісін атап көрсетеді [1]:
1. Мемлекет қоғамдық өмірдің барлық салаларына толық үстемдігін орнатуға ұмтылады;

2. Халық саяси биліктен шеттетілген;

3. Мемлекет экономика, БАҚ, мәдениет, дін және адамдардың жеке өмірі мен іс-әрекетіне толық бақылауын орнатады;

4. Қоғамдық қатынастарға, адам құқығына шектеулер қойылады;

5. Мемлекеттік билік бюрократтық тәсілге сүйенеді, жоғары орын​дағылар өзара «құпия» іс-әрекетке көшіп, халық олардың шынайы қыз​метінен бейхабар болады;

6. Басқарудың негізгі әдістері: күштеу, зорлық-зомбылық, террор;

7. Бір партия үстемдік етеді, оппозициялық бағыттағы ой-пікірлерге тыйым салынады;

8. Азаматтардың құқығы мен еркіндігі деклоративті сипатта, яғни қағаз бетіне жазылғанмен іс жүзінде шектеулер қойылады немесе орындалмайды;

9. Экономика саласында ірі меншік иелері: қауым, монополист, мемлекет болуы мүмкін;

10. Азаматтардың ой еркіндігінде шектеулер қойылып, бір идеологияға бағындырылады;

11. Мемлекеттің қуғын-сүргіндерді ұйымдастырушы органдары жұмы​сына қоғамның басқа мүшелері араластырылмайды, бақылау қойылмайды;

12. Құқықтық мемлекет және азаматтық қоғам белгілері болмайды;

13. Мемлекеттік билік халықтың ой-пікірін ескермейді, демократиялық механизмдерге, талаптарға қарама-қайшы іс-әрекеттерге барады.

Қазақстан Ұлттық Энциклопедиясының 8-томында тоталитаризмнің нақты 8 белгісін нақтылайды [2; 458 б.]:
1. Бюрократияның бір партия арқылы саяси, экономикалық, әскери және идеологиялық үстемдік жүргізуі.

2. Саясиланған иерархиялық әлеуметтік құрылыс;

3. Міндетті түрде қолына жоғары, саяси, экономикалық, әскери және идеологиялық билік шоғырланған көсемнің болуы; 

4. Қуыршақ парламенттің болуы;

5. Қоғамды қорқынышта және толық бағыныштылықта ұстау мақса​тымен қуғын сүргін науқанын жүргізіп тұратын қуатты қуғындау жазалау керек;

6. Әскерилендірілген экономика, ішкі саясаттың әскери өндірістік ке​шенге тәуелділігі;

7. Мәжбүрлеуші идеологияның болуы, оған мойынсұнбау ауыр қылмыс ретінде бағалануы.

8. Қоғамда жау бейнесінің қалыптастырылуы, сол жауға деген жек көрушілік режимнің мақсатына жету жолында бұқараның жұмылуына себепші болады.

АҚШ-тың философтар ұжымының бастамасымен өткізілген симпо​зиумда «тоталитаризм» ұғымына ғылыми түсінік беруге талпыныс жасалды. Симпозиумда жасалған баяндамалардың бірінде: «Тоталитаризм»- бұл батыстағы барлық тарихи өркениеттерге қарсы көтеріліс» деген анықтама берілген [3;51].
Ағылшын публицисті Д.Оруэллдің еңбегі тоталитарлық қоғамның шын бет-бейнесін көрсете білген туындылар болып табылады. Оруэлл либералдық сананың тұйығынан шығаратын жол социализм мен демократияның одағынан туатын концепция деп санаған.  Ол осы көзқарастар бүтіндігін өмірінің аяғына дейін сақтаған. Бірақ оған қарамастан оның еңбектері тоталитарлық қоғамды сынауға арналған, себебі Оруэлл интеллектуалдық сөз шындығы мен бостандығын жоғары бағалаған. Ғалымның жаңа тілдің пайда болуымен сипатталған – жаңа қоғамның идеяларын көрсетпейтін сөздер қысқартылған. Тілдің құрамын қысқарту арқылы адам ойы, оның әлемді қабылдау көріністері шектеледі. Адам өз пікірінен, өзіндік ойлау қабілетінен айырылады [4; 22-23]. 
Екінші дүниежүзілік соғыстан кейін фашистік режимнің күйреуі, жер шарындағы мемлекеттердің социалистік және капиталистік болып екі лагерьге бөлінуі  және «қырғи-қабақ» соғыстың басталуы «тоталитаризм» ұғымын теориялық жағынан жетілдіре қайта зерделеу қажеттілігін бай​қатты. ХХ ғасырдың елуінші жылдары Х. Арендттің [5], З.Бже​зинскийдің [6] деген еңбектері жарық көрді. 
1952 жылы АҚШ-та осы мәселеге орай арнайы ғылыми конференция өткізілді. Конференцияға қатысқан ғалымдар тарапынан «тоталитаризм» ұғымын әлеуметтік және саяси жағынан жаңаша сипаттай келе «тоталитаризмді- жабық қоғам деп атауға болады, онда барлығы – бала тәрбиесінен бастап шығарылған өнімге дейін бір орталықтан бақыланып отырды» деген тың тұжырымдар жасалды. Ал, саясаттанушылардың бір тобы «тоталитаризді» саяси метафора санайды. Мәселен, Американың «Әлеуметтік ғылымдар энциклопедиясы»  тоталитаризмді «ғылыми емес концепция» деп көрсетеді. Сондай-ақ ғалымдар арасында жалпы тоталитаризм қашан пайда болды деген мәселеге де ортақ пікір жоқ. Ғалымдардың бірі- тоталитаризмді адамзат тарихының мәңгі атрибуты десе, енді бірі- индустриалдық қоғам жетістігі, үшіншісі-тек ХХ ғасырға тән феномен санайды [7; 30-31 б].
Сондай-ақ, Европа және Америка елдері тарихымен айналысушы қазақстандық ғалымдар тоталитаризм ұғымына мынадай түсінік береді:
Тоталитаризм- бұл ХХ ғ мемлекеттің бір нұсқасы, бұл мемлекетте қоғам өмірінің барлық салаларына жаппай бақылау орнатылады, билік бір адамның немесе бір партияның қолына шоғырландырылады, конституциялық құқықтар мен бостандықтар жойылады, бүкіл халық бір идеологияға бағындырылады, еркін ой қудаланады [8; 252 б].
Ғылыми әдебиеттерге сүйене отырып, тоталитарлық жүйенің әр мемлекетте әр алуан жағдайда қалыптасқандығын анғарамыз. Мәселен, Италияда фашистік қозғалыс 1919 жылы көктемде көктемде қалыптаса бастады. 1919 жылы 23 наурызда «Жауынгер Одақтар» (Фаши ди Комбаттименто» құрылды. Кейіннен осы ұйымның атынан «фашист» және «фашизм» деген терминдер қалыптасты. Ұйымға  Бенито Муссолини басшылық етті. 
Испания тоталитарлық мемлекеттер қатарына жатпағанмен, Франко билігі тұсында Испанияның ішкі саясатында баспасөзге, саяси партияларға тиым салу, өкіметке қарсы күштерді қудалау жүрді. Яғни, бұдан Испанияда да Италиядағы сынды толық тоталитарлық жүйе болмаса да, авторитарлы диктаттық биліктің болғандығын байқаймыз.

Германиядағы тоталитарлық диктатура Гитлердің үкімет басына келуі​мен тікелей байланысты. Мемлекеттің басына НСДАП-тың келуімен Герма​нияда қуғын-сүргін саясаты көбейе түсті. Гитлерлік өкіметтің шығарған қатаң заңдарына ешкімнің қол сұғуына мүмкіндік берілмеді. Антихалықтық бейнеде көрінген нәсілшілдікке қарсы «халық жаулары» деп аталған оңшыл категориямен қылмыс жасаған жеке субьектілер заңмен белгіленген жаза бойынша айыпталды.  Мысалы, НСДАП-қа және оның қызметіне қарсы бағытталғандар өлім жазасына немесе он бес жыл бас бостандығынан айрылды. 1936 жылы басты істерді қарауға арналған Ха​лықтық сот қылмыстыларды өмір бойы бас бостандығынан айыру туралы заңға қол қойды. Заңның күшіне енуіне байланысты 225000 адам 600 жылға бас бостандығынан айырылды, бес мың адам өлім жазасына кесілді. [9; 149-150 б.]. Сондай-ақ НСДАП бүкіл саяси билік монополиясын өз қолына алды, армияның және шіркеудің үстінен қарады.  Мемлекеттің ағзасындағы идеологиялық машина қоғамның стратегиялық дамуына ықпал жасап қана қоймай, қоғамдық қатынастардың қозғаушы күшіне айналды. Үгіт – насихат жүргізу жұмысында нацистер жаңа нәтижелерге қол жеткізді, бұқаралық ақпарат құралдарында, кинематографияда, фундаментальді және қолдан​балы ғылымда, өнерде, спортта, туризмде өзгерістер болды. Биліктің және идеологиялық функцияның тағы бір көрінісі репрессиялық аппараттың қызметінің атқанынан байқалды. Мемлекеттік террор жүйесі тек «қылмыс​тыларды» жазалап қоймай, қоғамдағы саяси белсенді адамдарды, «жаңа режимге» қарсы оппозицияны жазалады. Сонымен қатар, нацистердің әлеуметтік саясаттағы режимінде бұрынғы неміс қоғамындағы әлеуметтік иерархия өзгертілді, арийлік мемлекеттегі адамның орнын анықтайтын жаңа модель жасап шығарылды. Бұрынғы мәдениетті жақтаушылар мемлекеттен қуылды немесе абақтыға жабылды. 
Гитлерлік Германия үкіметінің сыртқы саясатының негізгі мақсаты агрессиялық милитаристік бағыт болды. Капиталистік елдер АҚШ, Фран​ция, Ұлыбританиялардың профашистік топтарының қолдауымен Шығыс Европа елдерін жаулап алу саясатын қалыптастырды. 

КСРО-да мұндай жүйе И.В.Сталин тұсында кең өріс алды. И.В.Ста​линнің ұсынған автономияландыру жоспары бойынша, барлық кеңестік республикалар РКФСР құрамына автономиялық республика құқығымен кіруге тиіс болды. Коммунистік(большевиктік) партия қоғамның бүкіл өміріне және барлық әлеуметтік топтарға жетекшілік жасады. Шаруа​шылықты дамытуда экономикалық әдістердің орнына қатаң жоспарлау мен бұйрық-нұсқау әдістері қолданылды. Экономиканың даму қарқынын жылдамдату үшін көтеріңкі мәліметтер алуда экономиканың өзіндік даму заңдылықтарын мүлдем ескерілмеді. Партияны, мемлекетті және әскерді басқару қызметтеріне білімі төмен, тек Сталинге әбден берілген адамдар қойылды. Халықтың әл-ауқатын арттыруда асыра сілтеушіліктер көп орын алды. 

Тоталитарлық диктатураның негізгі белгілерінің барлық элементі анық байқалған Германия мен КСРО елдерін салыстырмалы түрде алып қарастырғанда өзіндік ұқсастықтар мен айырмашылықтарды байқаймыз.

Яғни, екі елде де орталықтанған экономикалық жүйенің  орнықты​рылуы; экономиканы реттеуде  Германияда төрт жылдық, КСРО-да бес жылдық жоспардың жүргізілуі; мемлекетте бір партияның негізгі басым роль атқаруы; күштеп жүргізу саясатының кең етек алуы сынды мәселелерді екі мемлекеттен анық байқауымызға болады. Тоталитарлық жүйенің басты айырмашылықтарын  екі елдің даму бағытының әр түрлілігінен;  екіншіден, экономика саласында Германия нарықтық экономикалық бағытын ұстанса, КСРО жоспарлы даму бағытын ұстанды; үшіншіден, Германия мемлекеті қанша тоталитарлық диктатты ұстанғанымен дінді мемлекеттен ажыратып тастамады; ал КСРО мемлекеті дінді мемлекеттен шеттетіп, атеисттік ба​ғыт​ты ұстанған болатын.
 Қорыта келе, ХХ ғ  І жартысында тоталитарлық жүйе әлемнің бірқатар елдерінде әртүрлі деңгейде болды. Дегенмен, ешқандай күмән келтірмейтін тоталитаризнің  мынадай  белгілерін атап өтуге болады. 

Тоталитаризм орнаған мемлекетте: 

– қоғам өмірінің барлық саласы биліктің бақылауында болады; 

–  адам бостандығы мен конституциялық құқықтары шектеледі; 

– оппазиция, өзгеше ойлайтын топтар, зиялылар қуғын-сүргінге ұшы​ратылады. Бұл жазалау шаралары  әр мемлекетте сол елдің қоғамдық-саяси жағдайына, даму бағытына, ұстанған саясатына байланысты түрліше деңгейде жүруі мүмкін. 

Резюме
Статья посвящена изучению теоретических проблем тоталитаризма. На основе анализа исследований зарубежных авторов выявлены основные признаки тоталитарного общества.   

Summary

The article is devoted to studying of theoretical problems of totalitarianism. On the basis of the analysis of foreign authors researches the basic signs of a totalitarian society are revealed.
